
  ММЕЕССЯЯЦЦАА  ООККТТЯЯББРРЯЯ  99--ЙЙ  ДДЕЕННЬЬ  
ССВВЯЯТТААГГОО  ААППООССТТООЛЛАА  ИИААККООВВАА  ААЛЛФФЕЕЕЕВВАА..  ИИ  ППРРЕЕППООДДООББННААГГОО  ООТТЦЦАА  ННААШШЕЕГГОО  ААННДДРРООННИИККАА  

ИИ  ЖЖЕЕННЫЫ  ЕЕГГОО  ССВВЯЯТТЫЫЯЯ  ААФФААННААССИИИИ  
ННАА  ВВЕЕЧЧЕЕРРННИИ  

Блажен муж: 1-й антифон. На Господи, воззвах: стихиры апостола, на 8, глас 4 
Подобен: Дал еси знамение: 

Возсиял еси, апостоле, * световиден, яко солнце, зарями Духа * и всю просветил 
еси вселенную, блаженне, Богознанием, * и отгнал еси мрак многобожный 
Божественным проповеданием, * тем твое пресветлое и 
достохвальное днесь совершающе торжество, * благочестно тя славим. [Трижды.] 

Возгремел еси, премудре, * вселенней учения священная и спасительная * и всю 
очистил еси идолонеистовства тварь, Богомудре, * и просветил еси люди 
Богознания сиянием. * Идольская же требища разоряя благодатию, * церкви на 
похваление Бога нашего воздвигл еси. [Трижды.] 

На высоте седяй Богознания, Иакове, * приял еси Духа благодать, * явльшуюся 
тебе огненным видом, * и языком огненным всю попалил еси яве злочестия тину 
многобожную. * Тем тя, яко апостола и Богоглагольника, хвалим, * святое 
твое днесь совершающе торжество. [Дважды.] 

Слава, глас тойже, самогласен. Феофаново: 
Божественнаго Духа яве благодать прием, * священнейшему лику апостольскому 

причтен, Иакове, был еси. * Тем и с Небес пришествие иногда сильное 
одохновение, * огненным языком просветив тя, * языческое отерновленное попалил 
еси безбожие. * Христа Бога, Богопроповедниче, моли * спастися душам нашим. 

И ныне, Богородичен:  
Иже Тебе ради богоотец пророк Давид * песненно о Тебе провозгласи, * 

величия тебе Сотворшему: * предста Царица одесную Тебе. * Тя бо Матерь, 
Ходатаицу живота показа, * без отца из Тебе вочеловечитися Благоволивый Бог: * да 
Свой паки обновит образ, истлевший страстьми, * и заблуждшее горохищное обрет 
овча, * на рамо восприим, к Отцу принесет, * и Своему хотению, с Небесными 
соединит Силами, * и спасет, Богородице, мiр, * Христос имеяй велию и богатую 
милость. 

Вход, прокимен дне, и чтения три: 
Соборнаго послания Иаковля чтение (глава 1): 

Иаков, Богу и Господу Иисусу Христу раб, обеманадесяте коленома, иже в 
разсеянии, радоватися. Всяку радость имейте, братие моя, егда во искушения 
впадаете различна, ведяще, яко искушение вашея веры соделовает терпение. 
Терпение же дело совершенно да имать, яко да будете совершени и всецели, ни в 
чемже лишени. Аще же кто от вас лишен есть премудрости, да просит от дающаго 
Бога всем нелицеприемне и не поношающаго, и дастся ему. Да просит же верою, 
ничтоже сумняся: сумняйся бо уподобися волнению морскому, ветры возметаему и 
развеваему. Да не мнит бо человек он, яко приимет что от Бога. Муж двоедушен, 
неустроен во всех путех своих. Да хвалится же брат смиренный в высоте своей, 
богатый же во смирении своем, зане, якоже цвет травный, мимоидет. Возсия́́ бо 



солнце со зноем и изсуши траву, и цвет ея отпаде, и благолепие лица ея погибе. 
Сице и богатый в хождении своем увядает. Блажен муж, иже претерпит искушение, 
зане искусен быв, приимет венец жизни, егоже обеща Бог любящим Его. 

Соборнаго послания Иудина чтение (глава 1): 
Иуда, Иисусу Христу раб, брат же Иакову, сущим о Бозе Отце освященным, 

Иисус Христом соблюденным званным. Милость вам, и мир, и любы да умножится. 
Возлюбленнии, всяко тщание творя писати вам о общем спасении вашем, нужду 
возимех писати вам, моля подвизатися о преданней вере святым единою. 
Привнидоша бо нецыи человецы (древле предуставленнии на сие осуждение) 
нечестивии, Бога нашего благодать прелагающии в скверну и Единаго Владыки 
Бога, и Господа нашего Иисуса Христа отметающиися. Воспомянути же вам хощу, 
ведущим и вам единою сие, яко Господь люди от земли египетския спасе, последи 
неверовавшия погуби. Ангелы же, не соблюдшия своего начальства, но оставльшия 
свое жилище на суд великаго дне, узами вечными под мраком соблюде. Якоже 
Содома и Гоморра, и окрестный их грады, подобным им образом преблудивше и 
ходивше в след плоти иныя, предлежат в показание огня вечнаго, суд подъемше. Вы 
же, возлюбленнии, поминайте глаголы преждереченныя от апостол Господа нашего 
Иисуса Христа. Зане глаголаху вам, яко в последнее время будут ругатели, по своих 
похотех ходяще и нечестиих. Сии суть отделяюще себе (от единости веры и суть) 
телесни, Духа не имуще. Вы же, возлюбленнии, святою вашею верою назидающе 
себе, Духом Святым молящеся, сами себе в любви Божией соблюдайте, ждуще 
милости Господа нашего Иисуса Христа в жизнь вечную. И овех убо милуйте, 
разсуждающе, овех же страхом спасайте, от огня восхищающе. Обличайте же с 
боязнию, ненавидяще и яже от плоти оскверненую ризу. Могущему же сохранити вы 
без греха и без скверны и поставити пред славою своею непорочных в радости, 
Единому Премудрому Богу и Спасу нашему (Иисусом Христом, Господем нашим), 
слава и величие, держава и власть прежде всего века, и ныне, и во вся веки. Аминь. 

На стиховне стихиры, глас 4. 
Подобен: Дал еси знамение: 

Приял еси, апостоле, над демоны непобедимую власть и силу * о Имени 
Христове * начала тьмы сих отгонити; * и прошел еси землю, просвещая, якоже 
солнце, и вся страны научи, * первое, славне, Христово проповедал еси 
спасительное пришествие. 

Стих: Во всю землю изыде вещание их * и в концы вселенныя глаголы их. 
Первей благости и естественному, и пребожественному житию подобяся, * муж 

был еси благ, Иакове, по существу * и благодати Божественныя сын именуем, * 
нравов твоих благостию и ума чистотою * Христов показался еси ученик искренний. 

Стих: Небеса поведают славу Божию, * творение же руку Его возвещает 
твердь. 
Орган добре составлен Божественным окормлением, апостоле Иакове, быв, * 

языков званию ты вверился еси, * к познанию Христову наставляя словесы и деянии, 
* и вся просветил еси, исповедати истинное Иисусово Божество, * Спаса душ 
наших. 

Слава, глас 5: 



Верно торжествуем пречестный день * твоея памяти, Иакове славне, * не яко 
Алфеева тя сына, но яко апостола Христова почитающе * и проповедника Того 
неизреченнаго воплощения, * тем Владычню Престолу * со Безплотными всегда 
предстоя и апостол и мученик лики, * прилежно молися спасти ны Спасителю и 
Богу нашему. 

И ныне, Богородичен: 
Храм и Дверь еси, * Палата и Престол Царев, * Дево Всечистая, * Еюже 

Избавитель мой, Христос Господь, * во тьме спящым явися, * Солнце Сый правды, * 
просветити хотя, * яже созда по образу Своему рукою Своею. * Темже, Всепетая, * 
яко Матерне дерзновение к Нему  стяжавшая, * непрестанно моли спастися душам 
нашым. 

Тропарь, глас 3: 
Апостоле святый Иакове, * моли Милостиваго Бога, * да прегрешений 

оставление * подаст душам нашим. 
Слава, и ныне, Богородичен  

Тя ходатайствовавшую спасение рода нашего, * воспеваем, Богородице Дево: * 
плотию бо от Тебе восприятою Сын Твой и Бог наш, * Крестом восприим страсть, 
* избави нас от тли, яко Человеколюбец.  
   



ППРРЕЕППООДДООББННООММУУ  ААННДДРРООННИИККУУ  ППООЕЕММ  ННАА  ППООВВЕЕЧЧЕЕРРИИИИ  
Тропарь, глас 1: 

Пустынный житель и в телеси Ангел и чудотворец показался еси, * Богоносне 
отче наш Андрониче, * постом, бдением, молитвою Небесная дарования приим, * 
исцеляеши недужныя и души верою притекающих к тебе. * Слава Давшему тебе 
крепость, * Слава Венчавшему тя, * слава Действующему тобою всем исцеления. 

Канон, глас 8 
Песнь 1 

Ирмос: Колесницегонителя фараоня погрузи * чудотворяй иногда * 
Моисейский жезл, крестообразно поразив * и разделив море, * Израиля же 
беглеца, пешеходца, спасе, * песнь Богови воспевающа. 

Предочистив твою́́ душу, Андрониче, доблими добродетельми и Божественныя 
любве разжегся угльми, плотских уклонился еси распалений, росу бо Божественную 
свыше имел еси, тя орошающую всегда. 

Владычним повелением повинуяся, яко патриарх иногда Авраам, отче, твою́́ 
землю оставил еси и сродники небрег; жены же и богатства далече быв, и в пустыню, 
блаженне, вселился еси, уединяем. 

Господню заповедь исполнил еси, вся продав твоя и нищим раздав, имиже 
куплю бисера обрел еси честнаго, и сей прием, обогатился еси обильно богатным 
миров источением. 

Богородичен: Созидается волею во утробе Твоей Адамов Содетель и дланию 
носяй, Богородице, всяческая Твоими руками носится, о страшнаго таинства, и 
Младенец является, всех святых Господь. 

Песнь 3 
Ирмос: Утверждей в начале небеса разумом * и землю на водах основавый, * 
на камени мя, Христе, заповедей Твоих утверди, * яко несть свят, паче Тебе, 
едине Человеколюбче. 

Изгнан от Едема советом Евиным Адам, ты же, веровав совету сопружницы 
твоея, мудре, рая был еси внутрь и с нею радуешися всегда, блаженне Андрониче. 

Иже тайно и мудре устрояя вся добре Слово и земныя ко спасению направляя, от 
земли на Небеса любимыя преставляет дети ваша два, стезю праву являя вам. 

О маловременней и тлеющей небрегше любви, на земли сущим оставльше сию, 
связастеся любовию духовною, блаженнии, темже ныне водворяетеся, идеже 
праведных селения. 

Богородичен: Безсосужденно Херувим и Серафим пребольши, Яже Бога 
несказанно Рождшая, и земным клятву на благословение преложившая, песньми 
всегда да почитается, Та бо наше упование. 

Седален, глас 8. 
Подобен: Премудрости: 

Иго Господне легкое вседушно на рамена восприем, * Тому последовал еси, 
Богоносе Андрониче, * и мирских мятежей добре возненавидел еси, * в пустыню, 
блаженне, усердно вселься, * идеже течение постническое, отче, без порока 



совершил еси, * Богу совокупляяся, * сего ради вопием ти: * моли Христа Бога 
грехов оставление даровати чтущим любовию святую память твою́́. 

Песнь 4 
Ирмос: Услышах, Господи, * смотрения Твоего́́ таинство, * разумех дела Твоя 
* и прославих Твое Божество. 

Поты трудов твоих, от плоти твоея каплющии, священнейше Андрониче, в 
воню мира преложишася. 

Якоже финикс высокорасленный, ты в пустынях, отче, процвел еси и Богу 
плодоносил еси сладчайшия болезни трудов твоих. 

Слезными одождении пустынную землю оросил еси, плодоносну же явил еси 
душу твою́́ болезньми постническими. 

Богородичен: Не истощив Господь Отеческих недр, в Твою вселися утробу, 
Отроковице, пречистую, и мир весь обнови. 

Песнь 5 
Ирмос: Утренююще вопием Ти, * Господи, спаси ны: * Ты бо еси Бог наш, * 
разве Тебе иного не вемы. 

Воспоим Андроника песньми вси вернии и того сопружницу Афанасию 
прославим. 

Отнюд, якоже есть писано, не дал еси сна твоима очима, ни дремания твоима 
веждома, Андрониче. 

Прослави миры тя Господь, блаженне, твоя труды восприемый, яко жертву 
сущне благоприятную 

Богородичен: Единаго от Троицы родила еси, Отроковице, страшно и млеком 
питала еси земных естество Питающаго. 

Песнь 6 
Ирмос: Ризу мне подаждь светлу, * одеяйся светом, яко ризою, * 
Многомилостиве Христе́́ Боже наш. 

Естественная слабость никакоже предложения притупи, еже стяжала еси к 
болезнем, о преподобная, страдания. 

Пременивши одеяние яве, естество утаила еси, тем несумненно путь спасения 
совершила еси. 

Уведевши супруга твоего путьшествующа, емуже и последствовала еси, никакоже 
что к нему беседовавши. 

Богородичен: Глас Гавриилов тебе, Отроковице, ныне приносим: радуйся, 
Господь с Тобою, Благословенная, вопиюще Ти. 

Кондак, глас 4: 
Благородия нравом тя честно похвалим, Андрониче, * иже Господь в лик 

преподобным отцем сочета, * яко воистинну благородия Божественныя славы венец 
улучи. 

Песнь 7 
Ирмос: Отроцы еврейстии в пещи * попраша пламень дерзновенно * и на 
росу огнь преложиша, вопиюще: * благословен еси, Господи Боже, во веки. 



Древле хвалящагося безмерно злоначальнаго одержати всю тварь, яко птичицу 
худу, низложил еси, силою защитився Духа и Креста всеоружием. 

Нося на рамех крест твой, последовал еси Господу вседушно и славы Его 
получил еси Божественныя, яко исполнитель, Андрониче, Того заповедей. 

Являет благодать миров еже ко Господу твое дерзновение, водам бо лиянию 
подобится, на спасение всегда верных проливаема. 

Богородичен: Да обожит мое естество, Всесовершенный неизреченно 
младенствует, из Тебе, Чистыя, происходит, Иже словом приведый всяческая, и 
содержа, и укрепляя. 

Песнь 8 
Ирмос: Царя Небеснаго, * Егóже поют вои Ангельстии, * хвалите и 
превозносите во вся веки. 

Слезными струями напоив Твою душевную ниву, пожал еси еже от чудодеяний 
воздаяние богатное. 

Острупльшуюся душу мою согрешеньми молитв твоих Божественным 
врачеванием сию исцели, угодниче Господень. 

Троичен: Пребезначальную, вернии, воспоим благочестно Троицу Всесвятую, 
из не сущаго приведшую всяческая. 

Богородичен: Даниил Тя провиде, гору, Отроковице, несекомую, от неяже 
отсечеся Камень, сокрушивый храмы идольския. 

Песнь 9 
Ирмос: Воистину Богородицу * Тя исповедуем, * спасеннии Тобою, Дево 
Чистая, * с Безплотными лики Тя величающе. 

Источаеши миров благодать неистощимую и притекающим всем подаеши 
верно недугов разрешение, отче Андрониче. 

Преложился еси от привременных, радуяся, к вышним и со отцы святыми 
вселився, нас, память твою́́ творящих, отче, поминай всегда. 

Приими мое пение, о двоице преподобных, и отдание ми подаждь твоим к Богу 
молением, прегрешений избавити мя. 

Богородичен: Прописа Твою утробу древле три отроки не опалившая пещь, 
Отроковице Чистая, ибо неопально прияла еси Огнь Божества. 

Стихиры, глас 6. 
Подобен: Все отложше: 

Все отложивше * житейское томление * и богатство возненавидевше, * и 
сладость текущую презревше, * крест взясте, * яко иго Божественное, * и Христу 
последовасте * и к Небесному покою чудно вселистеся, * в немже свеселящеся, * 
поминайте нас, верою поминающих вы * и любовию совершающих благоговейно * 
священную и честную память вашу, святии. 

Весьма возлюбльшая Тебе, Владыку, от души, * во след Тебе потече двоица 
приснопамятная, * и единосопружная, * и вся красная, и юзу нерешимую, яко 
паучину, преторже, * тем и получи Царствие Твое, Безсмертне. * Тех убо молитвами 
очищение, Щедрый, подаждь нам согрешений * и яви ны вышшия страстей, * 
смущающих нашу душу, Владыко, всегда. 



Детей лишени бысте любезныя дружбы, * подвигом большим в житии 
пребывающе неутешни, * глас испущасте доблественнейший Иовль, взывающе: * 
Господь даде, Господь и паки взя, * тем и желаемое вами дело удобно совершисте * 
и к любезнейшим местом святым, радостно преходяще, явистеся, * сопруже 
священнейший. 

Слава, и ныне, Богородичен: 
Радуйся, кореню леторасленный, * радуйся, жезле Божественный Ааронов, * 

прозябый цвет неувядающий, * благоплодный раю, * древо жизненное, * от корене 
Иессеева, Чистая, процветши, Отроковице, * и земныя кормящи хлебом разумным. * 
Радуйся, багрянице всечестная, * всех Царя Богоневесто, * увязение светлое, * 
архиереев благолепие. * Радуйся, едина Пречистая. 

Крестобогородичен. Подобен тойже: 
Агнца Своего Агница Нескверная древле * и Непорочная Владычица * на Древе 

Крестнем яко узре, * матерски восклицаше и, дивящися, вопияше: * Чадо 
Сладчайшее, * что зрение сие новое и преславное? * како сонм безблагодатный 
судищу Пилатову предаде Тя * и осуждает на смерть, Живота всяческих? * но 
воспеваю Твое неизреченное, Слове, снисхождение. 

 
   



ННАА  УУТТРРЕЕННИИ  
На Бог Господь: Тропарь апостола, глас 3: 

Апостоле святый Иакове, * моли Милостиваго Бога, * да прегрешений 
оставление * подаст душам нашим. [Дважды.] 

Слава, и ныне, Богородичен  
Тя ходатайствовавшую спасение рода нашего, * воспеваем, Богородице Дево: * 

плотию бо от Тебе восприятою Сын Твой и Бог наш, * Крестом восприим страсть, 
* избави нас от тли, яко Человеколюбец.  

Слава и ныне, Богородичен: Тя Ходатайствовавшую: 
По 1-й кафизме седален, глас 2: 

Уловив языки апостол славный * и научив концы земныя Тебе кланятися, со 
Отцем и Духом, Христе́́ Боже. * Того ради утверди Церковь Твою * и верным 
низпосли благословение Твое, * Едине Милостиве и Человеколюбче. 

Слава, и ныне, Богородичен: 
Божественнаго быхом общницы естества Тобою, Богородице Приснодево: * 

Бога бо нам Воплотившагося родила еси. * Темже по долгу Тя вси благочестно 
величаем. 

По 2-й кафизме седален, глас 4. 
Подобен: Скоро предвари: 

Яко лучу, Солнце правды испусти тя Христос, * просветити всю землю, апостоле 
славный Иакове, * Божественными твоими молитвами озаряеши * и Божественным 
светом невечерним всех просвещаеши, * верою совершающих святую память твою́́. 

Слава, и ныне, Богородичен: 
Надеждо непостыдная надеющихся на Тя, * едина рождшая паче естества 

плотию Христа Бога нашего, * Того со святыми апостолы моли подати вселенней 
очищение прегрешений, * и всем нам прежде конца жития исправление. 

По полиелеи седален, глас 8 
Подобен: Премудрости: 

Мрежею словес Божественных рыбы уловляя словесныя, * и сия принесл еси 
начатки Богу нашему, * и во Христовы язвы желая облещися, * подобник страстей 
Его явился еси. * Тем сошедшеся по долгу, чтим тя, апостоле славне, * и согласно 
вопием ти: * моли Христа Бога * грехов оставление подати чтущим любовию 
святую память твою́́. 

Слава, и ныне, Богородичен: 
Мысленная врата Жизни, Пречистая Богородице, * притекающия к Тебе верно * 

избави от бед, * да славим пресвятое Рождество Твое во спасение душ наших. 
Степенна, 1-й антифон 4-го гласа.  

Прокимен, глас 4: Во всю землю изыде вещание их * и в концы вселенныя 
глаголы их. 
Стих: Небеса поведают славу Божию, творение же руку Его возвещает 
твердь. 
Всякое дыхание:  

Евангелие от Иоанна, зачало 67. 



Во время оно, явися Иисус учеником Своим, востав от мертвых. И глагола 
Симону Петру: Симоне Ионин, любиши ли Мя паче сих? Глагола Ему: ей, Господи, 
Ты веси, яко люблю Тя. Глагола ему: паси агнцы Моя. Глагола ему паки второе: 
Симоне Ионин, любиши ли Мя? Глагола ему: ей, Господи, Ты веси, яко люблю Тя. 
Глагола ему: паси овцы Моя. Глагола ему третие: Симоне Ионин, любиши ли Мя? 
Оскорбе же Петр, яко рече ему третие, любиши ли Мя; и глагола Ему: Господи, Ты 
вся веси, Ты веси, яко люблю Тя. Глагола ему Иисус: паси овцы Моя. Аминь, аминь, 
глаголю тебе, егда бе юн, поясашеся сам, и хождаше, аможе хотяше, егда же 
состареешися и воздежеши руце твои, и ин тя пояшет, и ведет, аможе не хощеши. 
Сие же рече, назнаменуя, коею смертию прославит Бога. И сия рек, глагола ему: иди 
по Мне. Обращься же Петр, виде ученика, егоже любляше Иисус, во след идуща, 
иже и возлеже на вечери на перси Его, и рече: Господи, кто есть предаяй Тя? Сего 
видев Петр, глагола Иисусови: Господи, сей же что? Глагола ему Иисус: аще хощу, 
да той пребывает, дондеже прииду, что к тебе? Ты по Мне гряди. Изыде же слово се 
в братию, яко ученик той не умрет, и не рече ему Иисус, яко не умрет, но аще хощу 
тому пребывати, дондеже прииду, что к тебе? Сей есть ученик свидетельствуяй о сих, 
иже и написа сия, и вем, яко истинно есть свидетельство его. Суть же и ина многа, 
яже сотвори Иисус, яже аще по единому писана бывают, ни самому мню всему миру 
вместити пишемых книг. Аминь. 

По 50-м псалме стихира, глас 4: 
Подобен: Жены, услышите: 

Яко таинник, и апостол, * и служитель изрядный Христа, Единаго Владыки, 
Иакове Богопроповедниче, * Сего моли подати православным победительная * и 
очищение, всехвальне, грехов, * совершающим всесвятую память твою́́. 

Канон Богородицы со ирмосом на 6, и апостола, глас 6, на 8, егóже 
краегранесие: Христова ученика сына Алфеева почитаю. Феофаново. 

Песнь 1 
Ирмос: Яко по суху пешешествовав Израиль * по бездне стопами, * гонителя 
фараона * видя потопляема, * Богу победную песнь * поим, вопияше. 

Руку ми даждь, Боговидче и учениче Христов, Иакове, честный твой праздник 
похвалити устремившуся, и свет сердцу моему твоими молитвами возсияй. 

Струями Божественныя мудрости напоен, река истекл еси от рая сладости и 
земное лице теченьми благочестия истинно яве напоил еси. 

Священнейшему лику ученик Христовых счетался еси, Иакове, исполняя число 
двонадесятных; с нимиже, Владыце предстоя, нас поминай. 

Богородичен: Тя, Пречистая Дево, небо прострый Господь и землю основавый, 
небо земное нам явил есть, из Тебе прошед плотию. 
Катавасия: Отверзу уста моя: 

Песнь 3 
Ирмос: Несть свят, * якоже Ты, Господи Боже мой, * вознесый рог верных 
Твоих, Блаже, * и утвердивый нас на камени * исповедания Твоего. 

Божественнаго Духа яве прием зарю, во тьме сущим, яко утро, показался еси 
светло, Солнца мысленнаго возвещая всем явление. 



Нога твоя ста явственно в правости, блаженне, у Царя Праваго же и Благаго, 
ликующи Боголепно и шествующи стезю Небесную. 

Сына Безначальна Божия, вся творящаго Божественною властию, нелестна 
Тайноучителя, знания истины тя научающа, имел еси, Иакове. 

Богородичен: Марие, всех надеждо на Тя надеющихся, рождши Слово, 
воплощенное нас ради, различных мя напастей и бед, Пречистая, избави. 

Седален, глас 8. 
Подобен: Премудрости: 

Мудрость истинно учителя имев, * тя научающую сущим паче ума, * мудрость 
объюродил еси еллинскую, Богодухновенне; * и языком был еси светильник 
Божественный, * благочестия словесы направляя безумныя. * Тем избавленнии 
тобою от прелести, * достойно поем тя и верно ублажаем, Богоглаголиве Иакове: * 
моли Христа Бога грехов оставление подати * чтущим любовию святую память 
твою́́. 

Слава, и ныне, Богородичен: 
Солнца облаче разумнаго, * Божественнаго Света Светильниче златокованный, * 

Нескверная, Неблазная, Всенепорочная Владычице, * омраченную душу мою 
ослеплением страстей, * безстрастия зарею просвети, молюся; * и оскверненное мое 
сердце омый потоки умиления, покаяния же слезами, * и от тимения мя очисти дел 
моих, * да любовию зову Ти: * Богородице Приснодево, моли Христа Бога 
прегрешений оставление подати ми, * Тебе бо имею надежду, раб Твой. 

Песнь 4 
Ирмос: Христос моя сила, * Бог и Господь, * Честная Церковь * Боголепно 
поет, взывающи, * от смысла чиста о Господе празднующи. 

Сам тя Господь, Един Святый, честному лику учеников, блаженне, сочете, 
честное и светлое жития твоего провидевый. 

Чудес исполнен Божественнаго Духа быв, Богопроповедниче, чудотвориши бо, 
недуги отгоняя, и лукавства духов человеки свободил еси. 

Божественное сияние, нашедшее сердцу твоему, блаженне, Богосветло сие 
содела и приятно паче ума дарований сотвори. 

Богородичен: Божественным Твоим Рождеством, Дево Всечистая, Ангельстии 
чини и земных собори совокупишася; мироначальника бо Христа и Спаса всех 
родила еси. 

Песнь 5 
Ирмос: Божиим светом Твоим, Блаже, * утренюющих Ти души любовию 
озари, молюся, * Тя ведети, Слове Божий, * Истиннаго Бога, * от мрака 
греховнаго взывающа. 

Солнцу, блаженне, умному собеседник быв, лучи ты оттуду приемля, еже по 
существу первый Той есть, вторый по благодати был еси, славне. 

Ум чистейший имев, светло же и чисто сердце ты стяжав, воплощшагося Бога 
видел еси, непостижимаго разумом. 

Уступает ти, учениче, всяко пророчество, и всяко законоположение, пребогате; 
теми бо древле Проповедаемаго самовидно сподобился еси, блаженне, видети. 



Богородичен: Се, Дево, пророчески имела еси во чреве Твоем, Сущаго над всеми 
Владыку и Господа, и неизреченно Сего, Чистая, родила еси, Дево, по рождестве 
нетленна пребывши. 

Песнь 6 
Ирмос: Житейское море, * воздвизаемое зря напастей бурею, * к тихому 
пристанищу твоему притек, вопию Ти: * возведи от тли живот мой, * 
Многомилостиве. 

Ноги твоя красныя мир нелестно яко благовествующе, мир сущо 
преестественный, и ум преимущий, учениче Христов всечестне. 

Разумети таинство и проповедати страшное Божия воплощения сподобился еси, 
Иакове, перводельныя лучи приемый от Самаго Высочайшаго, приснопамятне. 

Неизреченнаго света сияя светлостьми достойно, верховный Христов апостоле, 
прилежно молися о творящих память твою́́, славне, пречестную. 

Богородичен: Всеми владычествующа тварьми яко Бога Благаго рождши, 
согрешений моих, Пречистая, струпы до конца потреби, благоутробна содевающи 
Рождшагося из Тебе. 

Кондак, глас 2 
Подобен: Твердыя: 

Твердо мудрости догматы в души благочестивых вложившаго * похвалами да 
ублажим яко Боговещателя вси Иакова: * Престолу бо славы Владычню предстоя * и 
со всеми Ангелы радуется, * моля непрестанно о всех нас. 

Икос: Яко ученик Христов и друг Невещественным ликом спребываяй присно, 
и, Светом озаряем невечерняго светодаяния, ума моего тьму разреши, всеблаженне: 
яко да Твою светоносную память воспою, юже поет вся тварь, благочестно 
празднующи днесь; всех бо верных наставник и светильник был еси, Иакове, моля 
непрестанно о всех нас. 

Песнь 7 
Ирмос: Отроцы в Вавилоне, * пещнаго пламене не убояшася, * но посреде 
пламене ввержени, орошаеми, пояху: * благословен еси, Господи, Боже отец 
наших. 

Светлостьми и сияньми Духа просвещеннаго, язык множество семя 
Божественное тя именует, зовуще: благословен еси, Господи, Боже отец наших. 

Мудростию украшен Богодарованною ти разорил еси мирскую мудрость, 
Богомудренно зовый, апостоле: благословен еси, Господи, Боже отец наших. 

Во всю землю изыде вещание твое, апостоле Иакове, еже возвестил еси, яко 
гром, всем странам, премудре, Воплощенное Слово достойно проповедая. 

Богородичен: Святых святейши, Дево Мати, Ты была еси, яко рождши Бога 
несказанно, Егóже воспевающе, непрестанно зовем: благословен еси, Господи, Боже 
отец наших. 

Песнь 8 
Ирмос: За законы отеческия * блаженнии в Вавилоне юноши, 
предбедствующе, * царюющаго оплеваша повеление безумное * и, 



совокуплени имже, не сваришася огнем, * Державствующему достойную 
воспеваху песнь: * Господа пойте дела * и превозносите во вся веки. 

Священноученик, Небесным научен истинно, блаженне, таинством, прошел еси 
всю вселенную, апостоле, проповедая велегласно слово веры Христовы и научая 
неизреченною благодатию: Господа воспевайте дела и превозносите во вся веки. 

Богат был еси и блажен, сподоблен всякаго блаженства, яко собеседник и 
сообитатель быв Владыце, и конечное истинно жребием добре обогащся, и Слову, 
свеселяся, воспеваше: Господа пойте дела и превозносите во вся веки. 

За мир молитвенник изящнейший ко Спасу стани, блаженне апостоле, прося 
свыше богатнаго мира Церквам, и хвалящим тя верно прегрешений оставление, и 
душам спасение, вопиющим: Господа пойте дела и превозносите во вся веки. 

Богородичен: Ты спасения всем Ходатаица, Богомати, явилася еси, Едина 
Всепетая, Спаса рождши Божия, Бога Слова, избавльшаго нас древния клятвы и 
благословение даровавшаго верою зовущим: Господа пойте дела и превозносите во 
вся веки. 

Песнь 9 
Ирмос: Не рыдай Мене, Мати, * зрящи во гробе, * Егóже во чреве без семене 
зачала еси, Сына: * востану бо, и прославлюся * и вознесу со славою 
непрестанно яко Бог * верою и любовию Тя величающия. 

Явился еси миру, якоже молния претекая, во тьме древле и сени неведения 
седящия, влекий ко Свету незаходимому Воплощшагося Единороднаго Сына, Егóже 
самовидец и действенный слуга был еси, блаженне; Егóже величаем. 

Бурное, блаженне, от небесе носимое дыхание прием и языком 
огнедохновенным обогащся, пожигаеши, яко терние, безбожную мирскую мудрость, 
свещательными зарями проповедают Христова сияя и мрак разоряя, Богоблаженне. 

Приими, Богогласе апостоле Иакове, молебную песнь, юже ти приносим, Твою 
празднующе пречестную и пресветлую память; избави от грехов рабы твоя, 
верховный Христов апостоле, прилежно моляся, да достойно тя величаем. 

Богородичен: Яко неискусомужно во чреве Твоем приемши Слово, пребыла еси 
Нетленна, Пречистая Дево, и рождши нам Еммануила, сущаго вкупе Бога и 
Человека. Сего сугуба естеством ведуще, Тя величаем. 

Светилен. 
Подобен: Духом во святилищи: 

Не яко сына Алфеева, но яко ученика Слова, * разумеем тя, Иакове, апостолов 
славо: * ибо Божественное сияние явственно приял еси * и благодать чудес отгоняти 
недуги от человек, * верою совершающих всесвященную память твою́́. 

Слава, и ныне, Богородичен: 
Яко имущи благоутробие и милость великую, * Богородице Дево, * призри, 

Пренепорочная, на мое смирение * и страстную бурю и печалей нахождения 
разжени, Чистая, * и огня геенскаго избави мя Твоими молитвами. 

На хвалитех стихиры на 4, глас 4. 
Подобен: Яко добля: 

Тростию благодати * от глубины суетства человеки * извлекл еси, досточудне, * 
Учителя манием повинувся, Иакове, * просвещшаго по всему твое разумение, * и 



апостола, и честна Богоглагольника, * тя, всеблаженне, показавша, * Того 
непостижнаго Божества. [Дважды.] 

Духа сияние на тя сниде во огненне виде * и тя, блаженне, Божественное 
приятелище содела, * скоро отгоняща безбожия мглу * и мир просвещающа * 
сиянием всемудрых твоих словес, * тайноглагольниче, апостолов украшение, * 
Христов самовидче, блаженне. 

Молниями проповедания * во тьме седящия неведения, * славне, просветив, * 
показал еси сыны * Владыки и Бога веры ради, * Егóже страстем ревновал еси и 
смерти, * и славы был еси наследник, * яко мудр и Богоглаголив, * яко ученик 
истиннейший. 

Слава, глас 2: 
Оставив земная, последовал еси Христу, * и, знаменався дохновением Святаго 

Духа, * послан быв от Него в языки погибшия * обращати человеки в свет 
Богознания, апостоле Иакове; * и, скончав подвиги Божественныя твоея страсти и 
мук различных, * душу твою́́ Христу предал еси * Того моли, всеблаженне, * 
даровати нам велию милость. 

И ныне: Все упование мое: 
Славословие великое. И отпуст. 

  



ННАА  ЛЛИИТТУУРРГГИИИИ  
Блаженны апостола, песнь 3 и 6.  
Божественнаго Духа яве прием зарю, во тьме сущим, яко утро, показался еси 

светло, Солнца мысленнаго возвещая всем явление. [Дважды.] 
Нога твоя ста явственно в правости, блаженне, у Царя Праваго же и Благаго, 

ликующи Боголепно и шествующи стезю Небесную. 
Сына Безначальна Божия, вся творящаго Божественною властию, нелестна 

Тайноучителя, знания истины тя научающа, имел еси, Иакове. 
Ноги твоя красныя мир нелестно яко благовествующе, мир сущо 

преестественный, и ум преимущий, учениче Христов всечестне. 
Разумети таинство и проповедати страшное Божия воплощения сподобился еси, 

Иакове, перводельныя лучи приемый от Самаго Высочайшаго, приснопамятне. 
Слава: Неизреченнаго света сияя светлостьми достойно, верховный Христов 

апостоле, прилежно молися о творящих память твою́́, славне, пречестную. 
И ныне: Богородичен: Всеми владычествующа тварьми яко Бога Благаго 

рождши, согрешений моих, Пречистая, струпы до конца потреби, благоутробна 
содевающи Рождшагося из Тебе. 

 
Тропарь апостола, глас 3: 

Апостоле святый Иакове, * моли Милостиваго Бога, * да прегрешений 
оставление * подаст душам нашим. 

Кондак апостола, глас 2 
Твердо мудрости догматы в души благочестивых вложившаго * похвалами да 

ублажим яко Боговещателя вси Иакова: * Престолу бо славы Владычню предстоя * и 
со всеми Ангелы радуется, * моля непрестанно о всех нас. 

 
Прокимен, глас 8: Во всю землю изыде вещание их * и в концы вселенныя 
глаголы их.  
Стих: Небеса поведают славу Божию, творение же руку Его возвещает 
твердь. 
 

Апостол к Коринфяном, зачало 131.  
Братие, Бог ны посланники последния яви, яко насмертники, зане позор быхом 

миру и Ангелом и человеком. Мы убо буи Христа ради, вы же мудри о Христе, мы 
немощни, вы же крепцы, вы славни, мы же безчестни. До нынешняго часа и алчем, и 
жаждем, и наготуем, и страждем, и скитаемся, и труждаемся, делающе своими руками. 
Укоряеми, благословляем, гоними, терпим, хулими, утешаемся, якоже отреби миру 
быхом, всем попрание доселе. Не срамляя вас сия пишу, но якоже чада моя 
возлюбленная наказую. Аще бо и многи пестуны имате о Христе, но не многи отцы, 
о Христе бо Иисусе благовествованием аз вы родих. Молю же вас: подобни мне 
бывайте, якоже аз Христу. 



Аллилуия, глас 1: Исповедят Небеса чудеса Твоя, Господи.  
 

Евангелие от Луки, зачало 51.  
Рече Господь Своим учеником: слушаяй вас, Мене слушает, и отметаяйся вас, 

Мене отметается, отметаяйся же Мене, отметается Пославшаго Мя. Возвратишася же 
седмьдесят с радостию, глаголюще: Господи, и беси повинуются нам о имени 
Твоем. Рече же им: видех сатану яко молнию с небесе спадша. Се, даю вам власть 
наступати на змию и на скорпию и на всю силу вражию, и ничесоже вас вредит. 
Обаче о сем не радуйтеся, яко дуси вам повинуются, радуйтеся же, яко имена ваша 
написана суть на небесех. В той час возрадовася духом Иисус и рече: исповедаютися, 
Отче, Господи небесе и земли, яко утаил еси сия от премудрых и разумных, и 
открыл еси та младенцем, ей, Отче, яко тако бысть благоволение пред Тобою. 

 
Причастен: Во всю землю изыде вещание их и в концы вселенныя глаголы 
их.  
 


